GANBARAKO LANA

Ganbarako lana bertsolari baten buru barruan
gertatzen den antzezlana da, hain zuzen ere, 2001eko
Euskal Herriko Bertsolari Txapelketako finaleko
kartzelako lanean. Bere barneko ahotsen eztabaida
entzungo dugu bertso bakoitza kantatu aurretik.
Zer kantatzen dugu oholtzan... eta zer isiltzen dugu
handik jaistean? Bertsoa, antzerkia eta egia gordina
taula gainean.

XABIER PAYA, egilea-

PERTSONAIAK
BERTSOLARI GAZTEA: Manikiko bertsolariaren itxura dauka, baina 18 urterekin.

BERTSOLARI ZAHARRA: Manikiko bertsolariaren itxura dauka, baina 70 urterekin, makulu, txapel
eta guzti.

GAI-JARTZAILEA (offean): Bernar Mandalunizen audioa.

BERTSOLARIA (offean) Manikiko bertsolaria, zuria eta estandarra, 40 urte ingurukoa.

PUBLIKOAREN TXALO ZAPARRADA (offean)


https://bdb.bertsozale.eus/web/bertsoa/view/fo6og
https://bdb.bertsozale.eus/web/bertsoa/view/fo6og

LEHEN BERTSOA

Bertsolari txapelketako oholtza. Atzean egurrezko aulki bat eta ur botilatxo bat. Aurrean,
mikrofono bat, oin eta guzti. Parean, bertsolari baten manikia foko baten argipean. Manikia
gizonezkoa da eta zuria, eta bakeroak eta jertsea daramatza. Offean, entzun da belodromoaren
isiltasunaren oihartzuna. Denbora pixka bat igarotakoan, gai-jartzailearen hitz hauek entzun
dira:

GAI-JARTZAILEA (offean)
Aturritik Ebrora herri bat badela Belodromoa izan liteke lekuko. Urte asko daramatzazu zuk
nahi baino tristura gehiago ikusiz. Zure ondorengoentzat beste zerbait nahi zenuke. Hiru bertso
nahi duzun neurri eta doinuan.

Entzun da berriz belodromoaren isiltasunaren oihartzuna. Hasi da entzuten erloju baten tik-taka,
eta denbora batera tik-taka moteltzen joan da, denbora astiroago doala iradokiz. Oholtzako
argia piztu da. Oholtzaren ezker aldetik sartu da BERTSOLARI GAZTEA.

BERTSOLARI GAZTEA
Presaz, urduri, manikiaren alde batean, manikiari hizketan

(Gaia errepikatuz) “Aturritik Ebrora herri bat badela Belodromoa izan liteke lekuko... Aturritik
Ebrora...” Aturritik Ebrora... ostia, ez nuen uste geografia sartuko zenik! Ibaiak ez ditut landu ezta
errimategirako ere! (Gaia errepikatzen jarraituz) “Belodromoa izan liteke lekuko...”
Belodromoa... Belodromoa... Tourra... bizikletak... gurpilak... ostia, gurpilak, gur-pi-lak!
Bertsoeskolan prestatutako azken puntua erabiliko dut, apur bat moldatuta (isilean pentsatuz
eta ondoren ahapeka kantatuz azkar samar): “baina tamalez gure herria ez doa gurpil gainean”.
Hori da! (ozenago errezitatuz) “baina tamalez gure herria ez doa gurpil gainean”! Orain
belodromoa sartu behar dut azken aurreko puntuan... baina zer errimarekin? Gainean... (oinak
errezitatuz) gainean, finean, ekinean, minean, mitinean... ostia ona, mitinean! (isilean pentsatuz
eta ondoren ahapeka kantatuz azkar samar): “belodromoa beteta dago bertsoaren mitinean,
baina tamalez gure herria ez doa gurpil gainean”. (Subidoi-oihu bat egin du, eta ondoren,
pentsatzen jarraitu du) Ooona! Orain doinua pentsatu behar dut! Zerbait solemnea izan behar
da, sentitua baina kontundentea... (azken bi puntuak Itsaso hori dago zatarra doinuan kantatuko
ditu ahapeka) “belodromoa beteta dago bertsoaren mitinean, baina tamalez gure herria ez doa
gurpil gainean (ozenago) ez doa gurpil gainean” (gero eta subidoi handiagoarekin) Ostia ze ona
naizen! Hau eta gero Aiako jaietan kantatzeko deituko didate seguru!

Oholtzaren beste aldetik BERTSOLARI ZAHARRA atera da, makulu eta guzti.

BERTSOLARI ZAHARRA
Adinak ematen duen lasaitasun eta patxadarekin
(Tarte batean isilik begira egon ondoren, gazteari, zakar) Bertso-eskolan astearte buruzuri batean
landutako bost xentimoko azken puntua duk Euskal Herriko Bertsolari Txapelketa Nagusiko
kartzelako lanean kanta dezakean ideiarik onena!? (Mespretxu keinua eginez) Horrekin ez diate
deituko ezta barnetegi batean kantatzeko ere...


https://bdb.bertsozale.eus/web/doinutegia/view/2148-itsaso-hori-dago-zatarra-naufragoarena
https://bdb.bertsozale.eus/web/doinutegia/view/2148-itsaso-hori-dago-zatarra-naufragoarena

BERTSOLARI GAZTEA
Zalantza sortu zaio
Benetan? Ez dakit ba... niri oso borobila iruditu zait...

BERTSOLARI ZAHARRA
Epaimahaikide denek jarriko diaten zeroa bezain borobila, jakina!

BERTSOLARI GAZTEA
Jode... agian doinua aldatuta? Zerbait potenteagoa (pentsakor aritu ondoren pixka batean)
Bederatzi puntuko handia agian? (Bertsotan bai tarareatzen hasi da)

BERTSOLARI ZAHARRA
Egon hadi isilik, edo emango diadan kankarrekoarekin bederatzi puntu beharko dituk kopetan!

BERTSOLARI GAZTEA
Urduri jarri da eta erlojuari begiratu
Eta... orduan... zer egingo dugu? Zerbait kantatu behar dugu eta (erlojua seinalatuz) 20
segundo eskas geratzen zaizkigu?

BERTSOLARI ZAHARRA
Hik 30 segundo alferrik gastatu ditualako mahukapean gordetako azken puntu txatxu hori
gogoratzen... (zizpuru eginez) zentzatu hadi eta gogora ezak mila aldiz esan diadana.

BERTSOLARI GAZTEA
Urduri jarri da eta erlojuari begiratu Zer, bat-batean
bertsotan ondo aritzeko hiru urratsak?

BERTSOLARI ZAHARRA
Babarrunak egiteko errezeta ez duk izango ba, motel! Noski, bat-batean ondo aritzeko hiru
urratsez ari nauk! Akordatzen al haiz lehenbizikoarekin?

BERTSOLARI GAZTEA
Erne jarriz
Tira (erlojuari begira), ondo da. Bai, bai, akordatzen naiz. (Erdi errezitatuz) “Lehenbizi, gaia
ondo entzun eta gai-jartzailearen asmoa identifikatu”.

BERTSOLARI ZAHARRA
Eta, hire ustez, zein duk Bernar Mandalunizek jarritako gaiaren muina?

BERTSOLARI GAZTEA Ba...
belodromoa, ez?

BERTSOLARI ZAHARRA
suminduta
Baita zera ere! Errepikatuko duk ozenki gai-jartzaileak esandakoa, mesedez?


https://www.youtube.com/watch?v=3FuKhTQ1qZE
https://www.youtube.com/watch?v=3FuKhTQ1qZE

BERTSOLARI GAZTEA
Bai, noski, noski... (Gogoratzeko ahalegina egin ostean) “Aturritik Ebrora herri bat badela
Belodromoa izan liteke lekuko. Urte asko daramatzazu zuk nahi baino tristura gehiago ikusiz.
Zure ondorengoentzat beste zerbait nahi zenuke. Hiru bertso nahi duzun doinu eta neurrian.”

BERTSOLARI ZAHARRA
Azkena ez huan beharrezkoa... Zenbat aldiz entzun duk gai-jartzaile bat “urte asko daramatzazu
zuk nahi baino tristura gehiago ikusiz” esaten?

BERTSOLARI GAZTEA
Zentzua harrapatu gabe
Ya... niri ere deigarria egin zait, “tristura handiagoa” esan beharrean, “tristura gehiago” esatea,
baina ez dut uste denboraz hain justu ibilita euskararen zuzentasunari erreparatzen hasteko
moduan gaudenik...

BERTSOLARI ZAHARRA
amorratuta
Ze zuzentasun eta ze kristo! Egon handi isilik, edo ez duk egongo hi “erreparatuko” hauen
mekanikorik! (Zizpuru eginez) Gai-jartzaileak eskatu dik euskal gatazkaren egungo egoera
tristeari buruz kantatzeko! Lehen aldia duk bertsolaritzaren historian final batean halako
posizionamendua eskatzen zaiona bertsolariari... eta hik eskola bat igande batean baino
hutsagoa den azken puntu bat kantatu nahi duk halako abagunean!?

BERTSOLARI GAZTEA
Egoeraz ohartuta
Ostia... egia! Joder... a zer marroia! Ezin ziguten jarri betiko gai ireki horietako bat, guk nahi
dugunari kantatzeko?

BERTSOLARI ZAHARRA
haserre
Etxetik ekarritako zortzi bertsoaldi prefabrikatu eskaintzeko Euskal Herriari? Hori ez duk
bertsolaritza... hori antzerkia duk, testua ikasi eta bota!

BERTSOLARI GAZTEA
Urduri
Bueno, eta, orduan, zer ostia kantatu behar dugu? (Erlojuari begira) 10 segundotan hasi ez
bagara, epaimahaiak puntuak kenduko dizkigu...

BERTSOLARI ZAHARRA
Ideiak garbi edukiz gero, 5 segundo soberan zeuzkeagu! (Argibideak emanez) Hauxe kantatuko
diagu (pixka bat pentsakor egon ondoren, kantatuz manikiaren ondoan Esperantzarik gabeko
amodioa doinuarekin): “Tristea bada urte luzetan elkarri egindako mina, tristeagoa iruditzen
zait zauriak itxi ezina”.

BERTSOLARI GAZTEA
Harrituta onerako
Joder... 0so ondo dago. Orain okurritu zaizu?

Hasi da erlojuaren tik-taka entzuten berriz offean, pixkanaka azkartzen.


https://youtu.be/DLsJCQEo5kA?si=gOHCMASBMC966kPH
https://youtu.be/DLsJCQEo5kA?si=gOHCMASBMC966kPH
https://youtu.be/DLsJCQEo5kA?si=gOHCMASBMC966kPH
https://youtu.be/DLsJCQEo5kA?si=gOHCMASBMC966kPH
https://youtu.be/DLsJCQEo5kA?si=gOHCMASBMC966kPH

BERTSOLARI ZAHARRA
Pixka bat urdurituta
Puntu parea, bai, baina iritzia urteetan zehar ondu beharreko ardoa duk. Kantuan hasi behar
diagu. Moldatuko haiz falta dituan hiru puntuak osatzeko?

BERTSOLARI GAZTEA
Irribarretsu
Zera... zergatik ez dugu doinu luzeago bat hartzen? “Ezina” errima erraza da gainera...

BERTSOLARI ZAHARRA
Behar ez diren gauzak esan eta betelan eskasarekin azken puntu on bat hondatzeko?

BERTSOLARI GAZTEA
Ez ba! Errimategi belikoa oso ondo landu dut, begira! (Memoria eginez) Mina, ezina, burdina
edo eskuburdina, domina, gerra zikina, gilotina, dolumina...

BERTSOLARI ZAHARRA
Dolumina eta mina errima pobreak dituk...

BERTSOLARI GAZTEA
Bale, bale... ez dut doluminik aipatuko...

BERTSOLARI ZAHARRA
Agortu zaiguk denbora...

BERTSOLARI GAZTEA Urduri
Eta zer egingo dugu?

BERTSOLARI ZAHARRA
Dakiguntxoa...

BERTSOLARI GAZTEA
Ulertu gabe begiratuz

BERTSOLARI ZAHARRA
Inprobisatu!

Bi bertsolariak manikiaren albo banatan jarri dira eta belarrira xuxurlatzearen imitazioa egin

dute tik-taka gero eta azkarrago eta ozenago entzun den bitartean. Aldi berean buelta eman

eta alde egin dute bakoitzak bere aldetik. Argiak itzali dira eta bertsolariaren manikia fokoak
argiztatu du. Tik-taka amaitu eta offean bertsolaria kantuan hasi da.

BERTSOLARIA (offean)
(Doinua: Lurraren pean sar nindaiteke)
Gerra Zibilak piztu zituen beruna
eta burdina,

Euskal Herriko zerua ordutik ez
da lehen bezain urdina.



https://bdb.bertsozale.eus/web/doinutegia/view/lurraren-pean-sar-nindaiteke
https://bdb.bertsozale.eus/web/doinutegia/view/lurraren-pean-sar-nindaiteke

Bertsolariak isilunetxo bat egin du tarte honetan, bertsoa jarraitzeko zailtasuna adieraziz

Franco aspaldi joan zen baina bizi
da gerra zikina...

Tristea bada urte luzetan elkarri
egindako mina,
tristeagoa iruditzen zait zauriak
itxi ezina.

Entzun da txalo zaparrada.

BIGARREN BERTSOA

Tik-taka entzun da berriz, eta mantsotzen hasi denean, sartu da BERTSOLARI ZAHARRA izugarri
amorratuta.

BERTSOLARI ZAHARRA
haserre
Mekaguen jaungoikoa, lege zaharra, eliza katolikoa, jesusen lagundia eta kristautasun
judeomasoniko apostolikoa! Ze ostia kantatu diagu!? Zergatik sartzen duk gerra zikina itxi
gabeko zauriei buruzko bertso batean!? Zer izan duk hori!?

BERTSOLARI GAZTEA oholtza izkinan geratu da, erdi ezkutatuta, bakarrik burua azalduz
bazterretik.

BERTSOLARI ZAHARRA
Zer ostiatan ari haiz izkina horretan ezkutatuta? Etor hadi hona eta eman ezak aurpegia,
oilobusti burugabeal!

BERTSOLARI GAZTEA pixkanaka atera da oholtzara.

BERTSOLARI ZAHARRA Makuluarekin
jotzeko keinu eginez
Zer ostia egin duk bertso horretan!?

BERTSOLARI GAZTEA
Lotsatuta eta beldurtuta Zera...
inprobisatu!

BERTSOLARI ZAHARRA
Oso amorratuta
Inprobisatu!! Hi baino galtzaundi lerdoago asko ikusi dizkiat emaztearen aurrean
mozkormozkor eginda hik baino askoz hobeto “inprobisatzen”!



BERTSOLARI GAZTEA
(aitzakiatan) Lehen bi puntuak josi nahi izan ditut eta... ez dut jakin nola lotu azkenerako
pentsatutakoarekin! (Jarrera aldatuz) Baina oraindik bi bertso geratzen zaizkigu deskuidutxoa
konpontzeko...

BERTSOLARI ZAHARRA
Hire deskuidutxoak puntu pila ederra kendu ziguk! Ez al duk ikusi epaimahakideen erdiek jarri
duten betozko okerra!?

BERTSOLARI GAZTEA
Publikoak txalo zaparrada latza jo du ba...

BERTSOLARI ZAHARRA
Gai honekin nola ez ditek txalo joko, babua! (Zizpuru eginez) Tira, hobe diagu bigarren bertsoa
pentsatzen hasi...

BERTSOLARI GAZTEA
Ya... eta zer kantatu behar dugu?

BERTSOLARI ZAHARRA
Haserre
Hara! Hik sartu gaituk ataka larrian eta orain zer kantatu behar dugun galdetzen duk lotsarik
gabe?

BERTSOLARI GAZTEA
lotsaz
Galdera erretorikoa izan da...

BERTSOLARI ZAHARRA
Utzi erretorikak eta erretolikak, eta hago isilik pixka batean.

Isilune luzea. BERTSOLARI ZAHARRA pentsakor aritu da, BERTSOLARI GAZTEA, berari eta
erlojuari begira, tarteka-tarteka.

BERTSOLARI GAZTEA
apal
Eta?

BERTSOLARI ZAHARRA
serio
Azken puntua bururatu zaidak. Hauxe kantatuko diagu (pixka bat pentsakor egon ondoren,
kantatuz manikiaren ondoan Esperantzarik gabeko amodioa doinuarekin): “aukera gabe geratu
gara aberria askatzeko, baina sekula ez da berandu barkamena eskatzeko”

BERTSOLARI GAZTEA
Harrituta txarrerako
E... ez flipatu! Hori ez dugu kantatuko ni de palo...


https://youtu.be/DLsJCQEo5kA?si=gOHCMASBMC966kPH
https://youtu.be/DLsJCQEo5kA?si=gOHCMASBMC966kPH

BERTSOLARI ZAHARRA
serio
Zergatik ez?

BERTSOLARI GAZTEA
Harrituta oldarkor
Zer nahi duzu, Xalbadorren txistuen bertsio heavya eragitea? Zuk badakizu bertsozaleen iritzi
orokorra zein den, eta ez dut uste oso ondo hartuko dutenik prakak hain modu nabarmenean
jaistea...

BERTSOLARI ZAHARRA
sumintzen hasita
Prakak jaistea!? Egia berdaderua baino ez diat esan!! Hiri iruditzen zaik gaur egungo Euskal
Herriak askea izateko aukerarik duela? Frantzian desagertzear zagok euskal nortasuna, eta
Espainian gobernuarekin tratuan ari dituk etengabe ezker abertzalea eta EAJ. Independentzia
hitza entzun duk azken aldian manifestazio edo mitinen batean?

BERTSOLARI GAZTEA
Pixka bat kikilduta
Tira, apur bat “difuminatu” da beste aldarrikapen batzuen artean, baina...

BERTSOLARI ZAHARRA
suminduago
Difuminatu? Bai zera! Desagertu, disolbatu edo desintegratu esan ezak gutxienez!

BERTSOLARI GAZTEA
ausart
Baina hortik barkamena eskatzera alde ederra dago!

BERTSOLARI ZAHARRA
gogaituta, serio
Hara! Heldu gaituk gaiaren muinera orduan! Hire ustez, (ironiaz) euskal gizarteak ez dik
barkamenik eskatu behar? Dena egin diagu garbi, txukun eta inolako tatxarik gabe?

Hasi da erlojuaren tik-taka entzuten offean, mantso.

BERTSOLARI GAZTEA
Izututa hasieran
Ez, jakina, dena ez dugu ondo egin... baina (ausartuta) ez al zaizu iruditzen Estatuak direla
barkamena eskatu beharko luketen lehenbizikoak!?

BERTSOLARI ZAHARRA
Nik ez diat barkamena eskatzeko zerrendatan sinesten. Gaizki eginak eragindako mina eta
damua barruan sentitzen dizkianak barkamena eskatzeko premia latza zeukak, asaskatzeko eta
iraganaren zama arintzeko.

BERTSOLARI GAZTEA
(moztuz) Eta gizartetik kanpo bukatzeko, defenestratuta. Hori kantatzen duen bertsolariak
harakiria egingo du gizartearen aurrean... immolatu egingo da betiko!



BERTSOLARI ZAHARRA
gogaituta
Pentsatzen duena kantatzen ez duen bertsolaria ez zagok oso bizirik... Baina, badakik zer,
aurreko bertsoan eta oraingo gogoetan demostratu duanez asko dakiala bertsolaritzaz, euskal
gatazkaz eta gizarteaz... egin ezak nahi duana. Ni baniak!

Amore eman du eta oholtzatik atera da. Erlojuaren tik-taka gero eta azkarrago eta ozenago
entzun da.

BERTSOLARI GAZTEA
Urduri eta haserre
Ostia puta! Urrezko segundo batzuk galdu ditut mamu zaharrarekin hizketan, eta (erlojuari
begira) bigarren bertsoa kantatzeko ezin da hainbeste denbora itxaron... joder, joder, joder...
Zer ostia kantatuko dut?

BERTSOLARI gaztea belarrira xuxurla aritu zaio manikiari erlojuaren tik-taka offean gero eta
azkarrago eta ozenago entzun den bitartean. Gero buelta eman du eta alde egin du azkar
samar, haserre. Argiak itzali dira eta bertsolariaren manikia fokoak argiztatu du. Tik-taka

amaitu eta offean bertsolaria kantuan hasi da.

BERTSOLARIA (offean)
Hainbeste urte egin ondoren gogo
betez ekinean
gure zauriak ez dira itxi eta
itxi ezinean
eskarmenturik ez zaigu falta oinazean
ta minean,

Bertsolariak isilunetxo bat egin du tarte honetan, bertsoa jarraitzeko zailtasuna adieraziz.
Belodromoa beteta dago bertsoaren
mitinean,
baina tamalez gure herria

ez doa gurpil gainean.

Entzun da txalo zaparrada ozenagoa.

AZKEN BERTSOA

Tik-taka entzun da berriz, eta mantsotzen hasi denean, piztu da oholtzako argia eta sartu da
BERTSOLARI GAZTEA, oso harro egindakoarekin.

BERTSOLARI GAZTEA
Pozez gainezka keinu oldarkorrak eginez
Toma yal!l A ze txalo zaparrada! Hasieratik kantatu behar nuen pentsatutakoa eta kito!

Sartu da BERTSOLARI ZAHARRA oholtzara.



BERTSOLARI ZAHARRA
Pentsatutakoa ala prestatukoa?

BERTSOLARI GAZTEA
Harroxko samar
Zer inporta zaik hiri! Ez hadi etorri lezioak ematera orain, lehen bizkarra eman eta alde egin eta
gero.

BERTSOLARI ZAHARRA
gogor
Aizak, txikito, nagusiari errespetu pixka bat! Ez hadi atrebitu niri hika egiten edo makuluarekin
burua txiki-txiki egingo diat! (Isilunea) Ez nauk itzuli nik hala nahita. (manikia seinalatuz) Berak
eskatuta etorri nauk.

BERTSOLARI GAZTEA
Harroxko samar
(manikia seinalatuz) Berak?

BERTSOLARI ZAHARRA
serio
Bai, berak. Gustatu zaiok txaloaldiaren aparra, baina bazekik horrek ez duela bertsolari gisa
asebeteko, eta eskatu zidak etorri eta azken bertsoa ontzen laguntzeko.

BERTSOLARI GAZTEA
Manikiari begira, minez, amorruz
A, bale, oso ondo... bigarren bertsoa hondamendi totala izatetik libratu eta hau da jasotzen
dudan ordaina? Bale, primeran... ba zuretzat azken bertsoa, oso-osorik. Mikroa zurea da.

BERTSOLARI GAZTEA oholtzaren bazter batera joan da eta besoak gurutzatu ditu, suminduta.

BERTSOLARI ZAHARRA
Kontzentratuta, manikiari
Tira, azken bertsorako 20 segundo baino ez dizkiagu. Lehen bi bertsoetan gaiaren lehen bi
esaldiak esploratu dizkiagu, beraz, azkenerako azken esaldia baliatuko diagu. (Gaia
errepikatuz) “Zure ondorengoentzat beste zerbait nahi zenuke”. Beste zerbait... zure
ondorengoentzat... hitz horiek entzun eta (enfasia jarriz) “jaraunspena” etortzen zaidak
burura...

BERTSOLARI GAZTEA
pikatuta
Komenigarria izaten da publikoaren ehuneko hamarrek baino gehiagok ulertuko duten hitzak
erabiltzea...

BERTSOLARI ZAHARRA
Jaraunspena ez duk zaila ba... agian hobeto oinordekotza esatea...

BERTSOLARI GAZTEA
Pikatuta, makina batek “akatsa” adierazteko egingo lukeen hotsa egin du

BERTSOLARI ZAHARRA Oinordekotza
ere ez... eta... herentzia?

BERTSOLARI GAZTEA
Hitzik esan gabe onartu egin dio hitza buruarekin.

BERTSOLARI ZAHARRA
Herentzia azken hitz ona duk bai... Agian honelako zerbait kanta zezakeagu (pixka bat pentsakor
egon ondoren, kantatuz manikiaren ondoan Esperantzarik gabeko amodioa doinuarekin):
“Euskal Herri bat amestu nahi dut inortxok ez irentsia, hori da nire haurrei utzi nahi diedan
herentzia”

BERTSOLARI GAZTEA
Izugarri haserretuta.
Ostia, ostia, ostial Eta nor da orain bere buruari uko egiten ari zaiona, e, Groutxo?

BERTSOLARI ZAHARRA
Ulertu ezinik Groutxo?

BERTSOLARI GAZTEA
Haserrean azalpen bat emateko etena eginez.
Bai, Groutxo Marx, badakizu... “nire printzipioak gustatzen ez bazaizkizu, beste batzuk ditut”
esan zuena...

BERTSOLARI ZAHARRA
Jabetuta
A, bale... Baina, zein da arazoa?

BERTSOLARI GAZTEA
Haserreari berrekinez
Nola “zein den arazoa”? Nola esan duzu... (gogoratzeko ahalegina egin eta gero) “Euskal Herri
bat amestu nahi dut inortxok ez irentsia, hori da (enfasia jarriz) NIRE HAURREI UTZI nahi diedan
herentzia”

BERTSOLARI ZAHARRA
Ulertu ezinik Bai, baina...
zein da arazoa?

BERTSOLARI GAZTEA
Haserre
NIRE HAURREI?? Benetan? Zuk eta nik ondo dakigu guk ez dugula haurrik eukiko...

BERTSOLARI ZAHARRA

lkaratuta
Ez haiz atrebituko belodromoan gure sekretua kontatzera...

BERTSOLARI GAZTEA
Leher eginez
ZERGATIK EZ, OSTIA!? Gero eta distantzia handiagoa dago oholtza gainean kantatzen dugunetik
oholtzatik jaisterakoan egiten dugunera! Hainbeste kostatuko litzaiguke onartzea ez dugula
ondorengorik izango burkojaleak garelako!?

BERTSOLARI ZAHARRA
Ulertu ezinik Burkojaleak?

BERTSOLARI GAZTEA
Leher egiten jarraituz
Burkojaleak, bujarrak, gayak, homosexualak, maritxuak, afeminatuak, sarasak, tximeletak...
begira, errimategirako ere landuta daukat, inoiz ausardia bildu eta mikrotik kantatzeko
esperantza galdu gabe: marikoia, mariposoia, mamoia, kondoia, koltxoia, txupoia...

Erlojuaren tik-taka gero eta azkarrago eta ozenago entzun da.

BERTSOLARI ZAHARRA
Ulertu ezinik, oihuka
Nahikoa duk! Denbora agortzen ari zaiguk! (Isilunea) Hik eta nik ondo zekiagu bertsolaritza ez
dagoela prest txapeldun ez normatibo bat izateko... ez behintzat bere ezohikotasunak ezkutatu

gabe... beraz... gainera, bidenabar, esango diat egunen batean bertsoak uzten ditugunean ez
hukeela deskartatu behar beste gizon batekin familia bat osatzeko aukera...

BERTSOLARI GAZTEA
Leher eginda
Badakik zer!? Popatik! Hoa popatik hartzera! Oraingoan ni nauk amore eman eta badoanal!
(Erdiko atzamarra altxatu dio) Agur!

BERTSOLARI GAZTEA oholtzatik atera da. Erlojuaren tik-taka gero eta azkarrago eta ozenago
entzun da.

BERTSOLARI ZAHARRA
Urduri eta haserre, presaka
Mekaguen... Ez diat denborarik biraoka hasteko ere! Zeinen zaila den hainbeste esan nahi eta
isildu beharra! (isilunea) Akabo! Nik ere amore emango diat! Herorrek jakingo duk zer kantatu
behar duan! (Erdiko atzamarra altxatu dio) Agur!

BERTSOLARI ZAHARRA joan egin da tik-taka offean gero eta azkarrago eta ozenago entzun den
bitartean. Argiak itzali dira eta bertsolariaren manikia fokoak argiztatu du. Tik-taka amaitu eta
offean bertsolaria kantuan hasi da, Jon Sarasuak 1991ko txapelketan erabilitako doinuan
(Sastarretik hasita).

BERTSOLARIA (offean)
Luzitzeko egin dut makina
bat saio
hau txapelketa bat da eta
zer arraio!

Bertsolariak isilunetxo bat egin du tarte honetan.

herentzia uztea

zenukete nahio,
gaur ezin izan dut ta

zer egingo zaio!

Entzun da txalo zaparrada ozenena.

BELTZA

